Santu Frà Nàssiu
Frà Nàssiu fiat unu para legu e dònnia diri depiat andai a circai sa limùsina po su cumbentu. Issu andàt cun prus prexeri de sa genti pòbera poita sciriat ca su chi ddi donànt is pòberus fiat donau cun su coru; ma non andàt mai anca de unu notàriu ca ddi narànt Franchinu poita ddu connosciat cumenti un’òmini de coru malu ca suciàt su sànguini a sa genti pòbera.
Una diri Franchinu, inchietu casi ca Frà Nàssiu non andàt mai a domu sua est andau a su cumbentu po si chesciai cun su priori de sa mala manera chi Frà Nàssiu teniat po issu, casi ca non passàt mai in domu sua a preguntai sa limùsina e po su pagu contu chi teniat po issu.
Su priori iat assebiau Franchinu narendi-ddu ca nci pentzàt issu a ponni a postu Frà Nàssiu. Candu su Santu est torrau a su cumbentu, su priori dd’at domandau contu de custa manera de tratai su notàriu Franchinu e dd’at impostu chi sa diri apustis andessit, chentza duda peruna, a agatai Franchinu e pighessit totu su chi su notàriu dd’essit donau.
Frà Nàssiu no at musciau e sa diri apustis, de bonu mengianu, est andau anch’e Franchinu ca dd’at prenu totus is bèrtulas de dònnia beni de Deus. Frà Nàssiu s’est prenu is bèrtulas e s’est postu in biàgiu po torrai a su cumbentu.
A su primu passu chi su Santu at fatu is bèrtulas ant incumentzau a scolai sànguini e totu sa genti chi dd’atobiàt naràt:
· Oi ge dd’at fata bella Frà Nàssiu sa regorta, oi is paras ge ant a papai beni cun totu su chi tenit me in is bèrtulas;
E Frà Nàssiu citiu-citiu sighiat a caminai. Arribau a su cumbentu is paras fiant prexaus meda casi ca pentzànt ca cussu sànguini ca fiat scolendu de is bèrtulas fessit de sa petza ca Frà Nàssiu iat bitiu de is limùsinas ca dd’iat fatu Franchinu.
[bookmark: _GoBack]Ma candu ant abertu is bèrtulas e ant biu ca petza non nci ndi fiat funt abarraus a buca aberta casi ca non cumprendiant de innui arribessit totu cussu sànguini. Intzandus Frà Nàssiu ddis at nau:
· Non si spanteis po totu custu sànguini ca scolat de is bèrtulas, poita ca sa limùsina ca m’at fatu Franchinu non lompit de su traballu suu ma est su sànguini de cussus pòberus chi cussu ndi furat;
E de cussa diri Santu Frà Nàssiu, po mori su chi fiat sutzèdiu, no est andau prus a preguntai sa limùsina a Franchinu.
     
